
ACTA DA SESIÓN ORDINARIA CONXUNTA REALIZADA POLAS COMISIÓNS INFORMATIVAS 

PERMANENTES EN DATA 21 DE AGOSTO DE 2025 

 
COMISIÓN INFORMATIVA DE PRESIDENCIA, SEGURIDADE, URBANISMO, OBRAS, SERVIZOS E 
MEDIO AMBIENTE 
 

 

ROGOS E PREGUNTAS 

 
 
Rogos de UniónXCambre presentados por escrito 

 

 

“1º.- Convenio Pousadoira. Adquisición de finca para construción das gradas. En dúas ocasións 
preguntouse polo estado de trámite deste asunto. A contestación que se lles deu foi que se estaba 
esperando resposta da propiedade para chegar a un acordo. Nunca entenderon que cal era a causa de 
ter que chegar a un acordo, posto que os acordos estaban plasmados no convenio firmado no seu día, 
polo que acoden a ver o estado de tramitación do expediente.  

O expediente contén informe con “reparos suspensivos” de intervención e informe do órgano xestor, por 
medio do xefe de área, xustificando o levantamento do reparo respondendo, unha a unha, as cuestións 
formuladas pola intervención. 

Neste intre encóntrase, só, pendente de que alcaldía resolva a controversia en atención os informes 
emitidos. “Aplicación do artigo 217 do TRLRHL (Texto refundido da lei reguladora das facendas locais) e 
artigo 15 do Real decreto 424/2017, de 28 de abril, RCIEELL (Réxime xurídico de control interno nas 
entidades do sector público local”. 

Ningunha outra causa consta no expediente. 

Polo que formula a seguinte proposta de actuación: 

Que por parte de quen corresponda, neste caso Alcaldía, se proceda a cumprir a obriga, que a 
administración ten sen resolver, sen máis dilacións”. 

 

A Sra. presidenta intervén e manifesta que por parte da Alcaldía se asume a obriga do concello; que 
asume que hai que pagar unha débeda a un particular e, tamén, asume o informe da interventora no 
que menciona os motivos polos que non está de acordo co pagamento desa cantidade establecida nese 
convenio, polo que instará a que se solucionen os feitos que constan no informe de intervención e que 
se poida efectuar o pagamento; polo que, di que non acepta o rogo. 

A Sra. presidenta concede o uso da palabra ao Sr. González Leirós quen, unha vez concedido, 
manifesta que a administración ten a obriga de resolver e é o que se solicita neste rogo. 

A Sra. presidenta manifesta que se efectuará a tramitación correspondente e manifesta que a Alcaldía 
está de acordo co manifestado no informe da interventora; di que se acepta o rogo na parte que 
corresponde á continuación da tramitación correspondente. 

 

 “2º.- Visto que o colector de vidro de Meixigo, que se atopa nas inmediacións da pista polideportiva, 
leva cheo varios días e xa se acumulan bolsas con botellas na súa contorna, rogan que se traslade ao 
Consorcio a necesidade de que se baleire dito colector e outros que se atopan na mesma situación”. 

 

A Sra. presidenta intervén e manifesta que acepta o rogo. 
 

 

“3º.- Tendo en conta que as preguntas formuladas por rexistro non son contestadas e as que se traen a 
pleno tampouco en moitas ocasións, dando respostas ambiguas e nada concretas en relación co que se 
pregunta. Roga á señora alcaldesa que cumpra coa súa obriga de respostar ás preguntas formuladas 
polos grupos da corporación así como enviar a documentación solicitada que, no caso do listado das 
facturas pagadas, aínda non foi trasladada cando se aceptou facelo o pasado mes”. 

 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non se vai a aceptar o rogo, porque todas as preguntas en pleno e comisións se responden 
puntualmente; que as que se formulan por escrito, non; que o que non van a estar é respondendo todos 
os días  ás preguntas; di que non acepta o rogo. 

 
A continuación, a Sra. presidenta concede o uso da palabra á Sra. Prieto Miramontes quen, unha vez 
concedido, manifesta que é sorprendente; que non contestan ás preguntas orais; manifesta que está a 
prol do formulado por UxC. 
 
A Sra. presidenta concede o uso da palabra á secretaria xeral quen, unha vez concedido, manifesta que 
unha cousa son as preguntas e outra a solicitude de información, que o Regulamento orgánico 
municipal establece unha regulación moi concreta en canto ás preguntas. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que respecto da listaxe das facturas, ten toda a razón. 
 
 
Rogos do Bloque Nacionalista Galego presentados por escrito 

 
 
“1º.- Diante da situación de seca e a conseguinte vaga de lumes, solicita que se revisen no paseo do río 
Mero as pólas das árbores que están tocando cables e postes da luz”. 
 
A Sra. presidenta intervén e manifesta que xa está en curso e que se acepta o rogo. 

“2º.- Algunhas das fincas municipais seguen sen ser rozadas a día de hoxe, co gravísimo risco que 
conleva esa situación. Ven que as rozas, pola débeda á empresa non se están levando coa 
regularidade precisa, pero entenden que o goberno municipal, debe ser escrupuloso polo 
exemplificador, co trato das fincas propias. É polo que solicitan: 
 
Que se lle dea prioridade para a eliminación de riscos as rozas nas fincas de titularidade municipal”. 

 
A Sra. presidenta intervén e manifesta que está totalmente de acordo co exposto, que dende o concello 
estableceron unhas prioridades neste tema e están a tratar de  cumprilas coa empresa concesionaria a 
pesar da problemática administrativa existente; di que acepta o rogo. 
 
 
“3º.- Na urbanización da Barcala, foron podados arbustos dun xeito inexplicable para ser verán, 
deixando pelados algúns deles. Quéixanse os veciños de que eran refuxio para aves, tendo en conta as 
temperaturas que sofrimos. 
 
Para que isto non volva acontecer, se debe actuar coa sensibilidade necesaria (xa no falan das 
condicións técnicas) polo que solicitan que se dean as indicacións á empresa responsable para que 
actuén como procede tendo en conta o anteriormente exposto”. 
 
A Sra. presidenta intervén e manifesta que acepta o rogo, sen dúbida. 
 
 
Preguntas de UniónXCambre presentadas por escrito 
 
 
“1ª.- Cales son as causas polas que as obras do parque Ramón Barba están paradas?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que son as mesmas causas que había antes da chegada deste goberno; que están a tratar de 
solucionalo e retomar as obras despois do verán. 
 
 
 
“2ª.- En que fase da tramitación está o expediente de disciplina aberto a don Agustín Barca Cotelo?”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que continuarán coa tramitación do expediente. 
 
A Sra. presidenta concede o uso da palabra á Sr. González Leirós quen, unha vez concedido, pregunta 
en que fase está e se se lle contestará por escrito; ao que o Sr. Vázquez Pérez manifesta que si, que 
non ten ningún problema en contestar por escrito e remitir a contestación a todos os grupos municipais. 
 
 
 
 
“3ª.- Cantos efectivos en activo ten o Servizo Municipal de Protección Civil de Cambre nestes 
momentos?”. 
 
A Sra. presidenta intervén e manifesta que nestes momentos hai un. 

Preguntas do Bloque Nacionalista Galego presentadas por escrito 
 
 
“1ª.- Cales son as medidas cos seus correspondentes protocolos para a prevención de incendios no 
noso concello?”. 
 
A Sra. presidenta intervén e manifesta que o concello conta cun instrumento de planificación propio en 
materia de incendios forestais, o plan municipal de prevención e defensa fronte a incendios forestais; 
documento de carácter municipal e de consulta pública, que establece as estratexias, os protocolos, os 
recursos específicos de prevención e primeira intervención en caso de incendios dentro do termo 
municipal. 
 
 
“2ª.- En que punto están coas rozas no concello?”. Aboarónselle as facturas pendentes? 
 
A Sra. presidenta intervén e manifesta que se aboaron facturas por un valor superior a 70.000 euros; no 
mes de setembro realizarán unha segunda volta e di que estarán pendentes da súa execución. 
 
 
 
 
“3ª.- Seguen a esperar que se lles dea traslado das comunicacións coas diferentes administracións, 
diante das peticións feitas polo pleno diante da nosa petición. Para cando poden telas?”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que nos vindeiros días se porá en contacto co BNG para velo. 
 
 
 

COMISIÓN INFORMATIVA DE ECONOMÍA, FACENDA, CONTRATACIÓN, RÉXIME INTERIOR E 
DESENVOLVEMENTO ECONÓMICO 
 
 
 
ROGOS E PREGUNTAS 

 

Rogos de UniónXCambre presentados por escrito 

 

 
“1º.- Visto que non se están a resolver expedientes de contratación que veñen do goberno anterior e 
dependen do Plan POS da Deputación pero si outro, e non entendendo que diferenza pode haber para 
que uns expedientes apuren tanto e outros como o das obras da pista da ría, da pista Balastreira ou do 
paquete do arranxo de camiños municipais. Non entenden a celeridade que se lle están dando a uns 

expedientes de contratación fronte a outros en onde o principio de atender os expedientes en función de 
data de inicio de expedientes non se esta respectando. 
 
Rogan ao goberno do Partido Popular que se adxudique á maior brevidade posible ditas obras tendo en 
conta que co tempo transcorrido pode ser que incluso, debido á subida de materiais, as empresas 
adxudicatarias cheguen á renunciar á obra”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que acepta o rogo; que tamén lle preocupa, pero que debido á falta de persoal todo se atrasa, que se 
intentará axilizar os trámites. 
 
 
“2º.- Seguindo con expedientes de contratación, coa marcha de Unión por Cambre do goberno, quedou 
enriba da mesa e informado o expediente da obra de mellora do campo de Lendoiro. 
 
Feita a liquidación do orzamento de 2024, tendo un suplemento para incorporar que garante os créditos 
precisos para esta actuación, tendo en conta que de non executarse no que queda de ano eses créditos 
se perderían e sería case imposible levar a cabo a obra tendo en conta o importe dela de ter que 
imputalo ao orzamento municipal. 
 
Comprobando, o día que accederon ao expediente, que non se tocou dende que deixaron o goberno.  
 
Rogan que se licite a citada obra tan necesaria para unha instalación na que se está a producir cada 
vez máis lesións debido ao se estado. Lembren que en pleno aceptaron levar a cabo a obra, e están en 
agosto e aínda non a licitaron,  polo que o tempo se esgota”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que acepta o rogo e di que a obra se realizará o antes posible. 
 
 
Rogo do Bloque Nacionalista Galego presentado por escrito 

 
 “1º.- Como xa pediron noutras ocasións solicitan que se lles mande por escrito a situación das novas 
contratacións e nos procesos que se atopan”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que acepta o rogo. 
 
 
Rogo do PSG-PSOE presentado oralmente 
 
 
- Roga que cando se presenten os rogos e as preguntas, as respostas se presenten preparadas e que a 
resposta non sexa soamente o antes posible e que se tomen en serio o traballo que se está a facer. 
 
 
Preguntas de UniónXCambre presentadas por escrito 

“1ª.- En que situación se atopa o prego do contrato do Mañanceiro?”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que se está a adaptar para facer uns cambios  tralos informes preceptivos. 
 
 
 
“2ª.- En que punto exacto de tramitación se atopa o prego das actividades socioculturais?”. 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que se están a introducir no prego algúns cambios para facer máis completas as actividades. 
 
 
“3ª. Hai proposta de adxudicación para a Open ou as empresas teñen que rectificar algunha 
documentación?”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que dúas empresas presentaron ofertas; que están pendentes de presentar documentación e 
determinar a data da mesa de contratación. 
 
 
 
“4ª.- Cantos pagamentos se fixeron dende o último pleno e a que empresas se lles pagou?”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que dende o pleno ordinario do mes de xullo se efectuaron pagamentos por valor de 220.604,19 euros. 
 
 
 
“5ª.- Cando se vai incorporar o persoal do POS de Servizos Sociais aprobado no mes de xaneiro por 
este pleno?”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que agarda que poida tomar posesión a principios da vindeira semana. 
 
 
 
“6ª.- O departamento de Servizos Sociais contaba con catro traballadoras sociais ata o mes de xullo. 
Como pensa este goberno cubrir a marcha dunha destas traballadoras sociais tan necesaria no 
departamento?”. 
 
A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que está totalmente de acordo en que as traballadoras sociais son imprescindibles para atender todas 
as peticións e está a mirar a fórmula máis rápida e áxil co xefe de persoal. 
 
 
Pregunta do Bloque Nacionalista Galego presentada por escrito 
 
 
“1º.- Como están a día de hoxe cos pagamentos ás empresas?”. 

A Sra. presidenta concede o uso da palabra á Sr. Vázquez Pérez quen, unha vez concedido, manifesta 
que uns 220.000 euros nas últimas semanas e aproximadamente 2.500.000 euros dende finais do mes 
de abril. 
 
 
 
COMISIÓN INFORMATIVA DE SERVIZOS SOCIAIS, EDUCACIÓN, CULTURA, MOVEMENTO 
ASOCIATIVO, TURISMO, PATRIMONIO, SANIDADE, DEPORTES E XUVENTUDE  
 
 
 
 
ROGOS E PREGUNTAS 

Rogos de UniónXCambre presentados por escrito 

 
 
“1º.- Xa varias veces trouxeron a pleno ou a comisións este rogo solicitando que se instale a rede no 
campo de Lendoiro á maior brevidade posible, e visto a última resposta do concelleiro de deportes que 
aínda non tiña claro onde tiñan que colocar a rede.  
 
Rogan, novamente, que se instale a rede no campo de Lendoiro sen máis dilación tendo en conta que 
xa comezan de novo os entrenos e esta actuación leva meses, segundo o novo goberno, para ser 
adxudicada á segunda empresa licitadora despois da renuncia da primeira”. 
 
A Sra. presidenta concede o uso da palabra á Sr. Lamela Vázquez quen, unha vez concedido, 
manifesta que xa se lle deu traslado á segunda empresa, dado que a primeira renunciou e di que acepta 
o rogo.  
 
 
 
“2º.- Rogan que se asine inmediatamente o convenio coas ANPAs que o goberno primeiro dixo que o 
ían facer en xullo e despois en agosto, e están a 21 de agosto e ao mes xa lle queda pouco”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que acepta o rogo e que nuns días se asinarán os convenios. 
 
 
 “3º.- Rogan que se asine o convenio con Sementeira, vista a difícil situación que presenta e tendo en 
conta que xa hai crédito consignado así como aprobadas definitivamente as bases de execución do 
orzamento de 2024”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que acepta o rogo. 
 
 
“4º.- Con motivo da celebración das festas de Santa María de Cambre, a Comisión de Festas de 
Cambre solicita ao concello un punto Violeta. 

Deben lembrar que un Punto Violeta é un lugar de asesoramento, información e actuación para 
sensibilizar á cidadanía, previr e actuar ante agresións e violencias sexuais contra as mulleres e contra 
as violencias Lgbtifóbicas en espazos públicos. Falan dun tema de máxima importancia e gravidade 
como é a violencia de xénero. 
 
Para a implantación dun Punto Violeta pódese atopar toda a información no Ministerio de Igualdade ou 
na Xunta de Galicia, son eles os que marcan as directrices a seguir. Deben utilizarse materiais oficiais 
do Ministerio ou da Xunta, folletos, chapas e guías que conteñen toda a información necesaria. Este 
material debe estar exposto para toda a cidadanía. 
 
O persoal que atenda o Punto Violeta debe estar capacitado ou recibir a formación necesaria e debe ter 
definido un protocolo estruturado. Debe ter establecida a coordinación cos servizos de emerxencia. 
Debe estar ben sinalizado, debe ter unha boa difusión para que a cidadanía sepa da existencia, total 
privavidade para posibles víctimas, compromiso de confidencialidade, control estrito de acceso, 
identificación discreta.... estas son algunhas das normas que marca tando o Ministerio como a Xunta de 
Galicia. Sobre todo, debe ser un lugar de información e atención, onde todas aquelas persoas que 
acudan poidan sentirse cómodas e con privacidade. 
 
Visto o Punto Violenta instalado durante as festas de Cambre, atendido pola concelleira de Servizos 
Sociais e a súa asesora e por persoas alleas ao goberno. 
 
Rogan : 
 
1.- Se acredite que as persoas que estaban atendendo o Punto Violeta nas festas de Cambre tiñan a 
formación específica que se esixe segundo a normativa. 
 
2.- Se acredite que se cumpríu co protocolo establecido para os puntos violetas”. 
 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que solicitou informacións respecto de como se fixo en anos anteriores; que dende o ano 
2019 non se tramitou dende o departamento de Servizos Sociais; que non houbo ningún tipo de 
incidencia e manifesta que non acepta o rogo. 
 
A Sra. presidenta concede o uso da palabra á Sra. Díaz Baldomir quen, unha vez concedido, manifesta 
que é responsabilidade da concelleira informarse así como da Sra. alcaldesa. 
 
A Sra. presidenta concede o uso da palabra á Sra. Prieto Miramontes quen, unha vez concedido, 
manifesta que lle sorprende que se continúe con esta actitude nas respostas e pide, por favor, un pouco 
de empatía. 
 

A Sra. presidenta concede o uso da palabra ao Sr. Varela Fraguio quen, unha vez concedido, 
manifesta, con todo o respecto, que é un tema demasiado serio. 

A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que solicitou un informe técnico a Servizos Sociais; que cumpríu co que se lle pedíu; que 
entende que todo é mellorable e que hai moito que facer. 

A Sra. presidenta intervén e manifesta que hai que aprender dos erros, tomar nota e exemplo das 
cousas ben feitas. 

 

A Sra. presidenta concede o uso da palabra ao Sr. Alcantarilla Rei quen, unha vez concedido, manifesta 
que cando se fan rogos e preguntas hai que ter moito coidado como se responde; que hai que preparar 
as respostas. 
 
A Sra. presidenta concede o uso da palabra á Sra. Espiñeira Galán quen, unha vez concedido, procede 
a ler o que di é un correo electrónico respecto da información do Punto Violeta e di que non acepta o 
rogo. 
 
 
 
Rogo do Bloque Nacionalista Galego presentado por escrito 

  
 
“1º.- Unha vez que se nos achegaron os datos dos locais municipais, de xeito desordenado e 
incompleto en canto ás actividades, observan que, polo menos, falta un: o que está a carón do que foi o 
complexo O Bosque. 
 
Resúltanlle inexplicable, que non se teña feita unha plantilla con todos os locais, as asociacións que as 
utilizan, e que tipo de actividades se fan. Sinceramente cren que é unha ferramenta imprescindible e 
práctica á hora de levar a cabo o traballo. É polo que solicitan que se lle dea prioridade a ese acto e que 
se leve a cabo o traballo e por suposto se lles dea traslado”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que acepta o rogo. 
 
 
Preguntas de UniónXCambre presentadas por escrito 
 
 
 
“1ª.- Cales foron os motivos polos que este ano non se organizou a actividade de rock infantil, tendo en 
conta que en ocasións anteriores contou con gran participación e foi valorado positivamente polas 
familias?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que é verdade que foi valorado moi positivamente; que o intentaron, pero faltou tempo e 
persoal. 
 
 
 
“2ª.- Fixéronse os arranxos solicitados polos colexios para que todo estea listo para o comezo do curso 
escolar?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que visitou persoalmente todos os colexios; que cre que están nisto nestes momentos. 

“3ª.- Tras finalizar o mes de agosto, se retomará a actividade en Vila Concepción?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que si. 
 
 
“4ª.- Por que non se celebrou este ano o torneo de fútbol Concello de Cambre?”. 
 
A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que pola mesma razón que o ano pasado. 
 
A seguir, a Sra. presidenta concede o uso da palabra ao Sr Barrientos Morales quen, unha vez 
concedido, manifesta que o ano pasado houbo torneo; ao que o Sr. Lamela Vázquez manifesta que o 
coordinador de deportes lle dixo que non o houbo. 
 
 
 
 
“5ª.- Está garantida a subministración de produtos de hixiene e limpeza nas instalacións deportivas do 
Concello de Cambre?”. 
 
A seguir, a Sra. presidenta concede o uso da palabra ao Sr Lamela Vázquez quen, unha vez concedido, 
manifesta que si, a partir do día 1 de setembro. 
 
 
Preguntas do Bloque Nacionalista Galego presentadas por escrito 
 
 “1ª.- Sorprende que despois que dende a Xunta de Galicia se dean instrucións de que non se botaran 
foguetes dado a perigosidade existente, pero seguíuse facendo, nun acto de clara irresponsabilidade. 
Cales foron as medidas que se adoptaron por parte da concellería correspondente”. 
 
A Sra. presidenta intervén e manifesta que este tema foi coordinado e vixiado dende a alcaldía, xunto co 
xefe da policía local; que a regulación do emprego de lumes e doutros artefactos pirocténicos en festas 
locais se regula no artigo 37 da Lei 3/2007, de 9 de abril, de prevención e defensa contra os incendios 
forestais de Galicia; que o índice de risco de incendio forestal no Concello de Cambre nas festas 
patroais de Cambre os días 14, 15, 16 e 17 de agosto estivo decretado o nivel alto, por isto se botaron 
os foguetes. 
 
 
 
“2ª.- Saben que tiveron unha xuntanza coas voluntarias que coidan das colonias felinas. En que punto 
se atopa a solución?”. 
 
A seguir, a Sra. presidenta concede o uso da palabra ao Sr. Lamela Vázquez quen, unha vez 
concedido, manifesta que tivo unha xuntanza a pasada semana coas voluntarias na que manifestaron 
que non querían continuar con Servigal; que se falou de organizalo co Consorio. 

“3ª.- En que punto se atopa o convenio con Sementeira?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que se tramitará no mes de setembro; que asinar non o sabe. 
 
 
“4ª.- Como van as negociacións coa Xuventude de Cecebre, para poder dispor dun local auditorio 
dabondo para acoller diferentes actos culturais?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que non hai negociación. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que estivo presente nunha reunión xunto coa Sra alcaldesa co presidente da Xuventude na que este 
manifestou que estaban a realizar algunhas reformas no edificio; que están á espera de que rematen 
estas reformas para poder falar dunha negociación. 
 
 


